REGLUGERÐ

um áburð og jarðvegsefni.
1. gr.

Tilgangur og gildissvið

Tilgangur með reglugerð þessari er að tryggja fullnægjandi gæði þeirrar vöru sem reglugerðin tekur til án þess að settar séu ónauðsynlegar hindranir á viðskipti með hana.


Reglugerðin gildir um ólífrænan áburð, lífrænan áburð, jarðvegsbætandi efni, jarðvegslíki, íblöndunarefni til jarðgerðar og jarðræktarörverur. Reglugerðin á ekki við um búfjáráburð og annan lífrænan úrgang frá bændabýlum sem notaður er óunninn s.s. án íblöndunar eða þurrkunar sem áburður á nærliggjandi ræktunar-, beitar- eða uppgræðslulönd. 
2. gr.

Yfirstjórn

Landbúnaðarráðherra fer með yfirstjórn þeirra mála sem reglugerð þessi tekur til. 


Landbúnaðarstofnun skal hafa eftirlit með því að ákvæðum reglugerðar þessarar sé fylgt, og er heimilt að taka sýnishorn af öllum vörum sem reglugerðin gildir um.

Sáðvöru- og áburðarnefnd, sem skipuð er skv. 2. tl. 2. mgr. 3. gr. laga nr. 22/1994 um eftirlit með fóðri áburði og sáðvöru, skal vera Landbúnaðarstofnun til aðstoðar og vera ráðgefandi um framkvæmd eftirlits samkvæmt reglugerð þessari. 

3. gr.
Viðaukar


Viðaukar með reglugerð þessari gilda sem hluti reglugerðarinnar. 


Í I. viðauka er reglugerð Evrópusambandsins um ólífrænan áburð, en með ákvörðun sameiginlegu EES-nefndarinnar, nr. 8/2005, frá 8. febrúar 2005, var ákveðið að leggja til að reglugerð Framkvæmdastjórnar Evrópusambandsins og ráðsins (EB) nr. 2003/2003 frá 13. október 2003 skyldi öðlast gildi hér á landi með þeim breytingum og viðbótum sem leiðir af II. viðauka EES-samningsins og öðrum ákvæðum hans. 


Í II. viðauka er fjallað um áburð úr lífrænum efnum, jarðvegsbætandi efni, jarðvegslíki, íblöndunarefni til jarðgerðar og jarðræktarörverur. 
4. gr.

Skráning, vöruvottun og tilkynningar


Öllum þeim sem flytja inn eða framleiða vörur sem reglugerð þessi tekur til, eða hyggjast hefja slíka starfsemi, ber að tilkynna það til Landbúnaðarstofnunar.


Allar vörur sem reglugerð þessi tekur til skulu skráðar hjá Landbúnaðarstofnun áður en kynning, dreifing og/eða sala hefst. Við skráningu skal eftirfarandi upplýst:

a. Vöruflokkur og vörutegund (áburður, jarðvegsbætandi efni o.s.frv.) ásamt vörulýsingu. Ef selja á vöruna undir sérstöku verslunarheiti skal það einnig gefið upp.

b. Nánari upplýsingar um innihald vörunnar af virkum efnum, efnasamböndum og annað það sem þýðingu hefur fyrir mat á eiginleikum vörunnar.

c. Lýsa þarf þeirri sótthreinsun sem varan hefur hlotið ef um er að ræða vöru sem í er seyra, húsdýraáburður, lífrænn úrgangur eða sambærileg efni, sbr. 1. kafla II. viðauka,.

d. Upplýsingar um merkingu á umbúðum, miðum eða fylgiseðlum.

e. Kadmíuminnihald áburðar sem fosfór er í. 

Landbúnaðarstofnun getur gert kröfur um vottun á virkni vörunnar og aðrar nauðsynlegar viðbótarupplýsingar um vöruna, sbr. a-e lið 2. mgr.


Allar breytingar á áður gefnum upplýsingum skal tilkynna Landbúnaðarstofnun eins fljótt og unnt er og eigi síðar en þremur vikum áður en sala hinnar breyttu vöru hefst.
5. gr.

Staðfesting kadmíuminnihalds


Magn af kadmíum í ólífrænum áburði, sem inniheldur fosfór, má ekki fara yfir 50 mg kadmíum (Cd) pr. kg fosfór (P) (eða 22 mg Cd pr. kg P2O5). Sama gildir um ólífrænan áburð í blöndum.


Við skráningu skal leggja fram yfirlýsingu um kadmíuminnihald í ólífrænum áburði með fosfór. Í yfirlýsingu skal eftirfarandi koma fram:

a. Lýsing á viðkomandi áburði.

b. Staðfesting á að áburðurinn innihaldi minna en 50 mg Cd pr. kg P (eða 22 mg Cd pr. kg P2O5).

c. Undirskrift frá framleiðanda eða þeim aðila sem ber ábyrgð á dreifingu og sölu á áburðinum.

Yfirlýsing þessi skal fylgja á öllum heildsölustigum og hefur kaupandi rétt á að sjá hana.

6. gr.

Auglýsingatakmörkun

Við sölu, dreifingu eða kynningu er með öllu óheimilt að vísa til þess að varan sé framleidd með opinberu samþykki eða leyfi.

7. gr.

Undanþága


Landbúnaðarstofnun getur veitt tímabundna undanþágu fyrir vöru sem reglugerð þessi tekur til, enda sé varan á rannsóknar- eða þróunarstigi og/eða staðfest er að varan spilli ekki heilsu manna eða dýra né valdi umhverfisspjöllum.

8. gr.

Þagnarskylda eftirlitsaðila


Eftirlitsaðilar og aðrir sem starfa samkvæmt ákvæðum reglugerðar þessarar eru bundnir þagnarskyldu um atriði sem varða framleiðslu- og verslunarleynd. Sama gildir um atriði sem þeir fá vitneskju um og leynt skulu fara samkvæmt lögum eða eðli máls. Þagnarskyldan helst þótt látið sé af starfi.


Upplýsingar og tilkynningar eftirlitsaðila til fjölmiðla skulu vera efnislega rökstuddar og þess gætt að einstakar atvinnugreinar, stofnanir eða fyrirtæki bíði ekki tjón og álitshnekki að óþörfu.

9. gr.

Þóknun 


Til að standa straum af kostnaði við rekstur Landbúnaðarstofnunar samkvæmt reglugerð þessari skal innheimta eftirlitsgjald sem skal vera 0,25% af innflutningsverði (cif) vöru sem reglugerðin gildir um sem innheimt skal við tollafgreiðslu vörunnar og 0,25% af söluverði (án vsk.) innlendrar vöru, sem innheimt skal tvisvar á ári samkvæmt söluskýrslum framleiðanda. Landbúnaðarstofnun lætur þeim form söluskýrslna í té, að kostnaðarlausu. Gjalddagar eftirlitsgjalds skulu vera 1. mars og 1. október ár hvert. Sé gjaldið ekki greitt innan mánaðar frá gjalddaga skal reikna mánaðarlega dráttarvexti af því sem gjaldfallið er og eru dráttarvextir hinir sömu og hjá innlánsstofnunum samkvæmt auglýsingu Seðlabanka Íslands. Eftirlitsgjöld má taka fjárnámi.

Standi framleiðandi ekki skil á upplýsingum sem nauðsynlegar eru til álagningar eftirlitsgjalds eða gögn um gjaldskylda vöru eru ófullnægjandi að mati Landbúnaðarstofnunar er heimilt að áætla gjaldið og innheimta það samkvæmt þeirri áætlun. Landbúnaðarstofnun skal tilkynna skriflega greiðanda gjaldsins um áætlunina. Telji greiðandi áætlunina ranga, getur hann innan 20 daga frá og með póstsendingardegi tilkynningarinnar um áætlun gjaldsins krafist þess skriflega að Landbúnaðarstofnun taki áætlunina til endurskoðunar. Skal sú krafa rökstudd með söluskrám eða öðrum nauðsynlegum gögnum. Landbúnaðarstofnun skal innan eins mánaðar frá lokum þessa frests gera greiðanda skriflega grein fyrir afgreiðslu á kröfu hans. Heimilt er greiðanda að skjóta lokaafgreiðslu Landbúnaðarstofnunar til landbúnaðarráðherra og skal skrifleg og rökstudd beiðni þar um hafa borist ráðherra innan 30 daga frá póstlagningu bréfs Landbúnaðarstofnunar. Beiðni um endurskoðun á áætlun gjaldsins eða deila um gjaldskyldu frestar ekki eindaga eftirlitsgjaldsins, né leysir undan neinum viðurlögum sem lögð eru við vangreiðslu þess. Ef gjaldið er lækkað samkvæmt afgreiðslu Landbúnaðarstofnunar eða úrskurði ráðherra skal endurgreiðsla þegar fara fram.
10. gr.
Viðurlög


Landbúnaðarstofnun getur fellt niður skráningu, skv. 4. og 5. gr. laga nr. 22/1994 um eftirlit með fóðri, áburði og sáðvöru, ef vöruheiti er villandi eða ófullnægjandi eða hafi á einhvern hátt verið gefnar villandi upplýsingar um vöruna. Eiginleika vöru og gagnsemi hennar verður að vera hægt að sanna við sölu.

Brot gegn ákvæðum þessarar reglugerðar varða viðurlögum samkvæmt 9. gr. laga nr. 22/1994 um eftirlit með fóðri, áburði og sáðvöru. Með mál vegna brota gegn reglugerð þessari skal farið að hætti opinberra mála.
11. gr.

Gildistaka

Reglugerð þessi er sett samkvæmt heimild í lögum nr. 22/1994 um eftirlit með fóðri, áburði og sáðvöru og öðlast þegar gildi. Samhliða því fellur úr gildi reglugerð nr. 398/1995 um áburð og jarðvegsbætandi efni. Reglugerð þessi hefur verið tilkynnt í samræmi við ákvæði tilskipunar 98/34/EB sem setur reglur um tilhögun upplýsingaskipta vegna tæknilegra reglna.
